
Liafuan Badak Husi Ministru Planu no Finansas 

Iha Okaziaun Serimónia Hasa’e Bandeira 

Iha Ministériu Planu no Finansas 

Segunda-feira, loron 5 fulan fevereiru tinan 2018 

 
Loron di’ak ba ita! 

 

Sras/Srs Diretores-jerais, Diretores-nasionais, Xefes Departamentus, Koordenadores Unidades, Asesores, Junior 

Professionals, Funsionáriu tomak Ministériu Planu no Finansas mak ha’u respeita. 

 

Uluk nana’in, ha’u hakarak lori Vise-Ministra Sara no ha’u nia naran rasik hodi agradese funsionáriu sira ne’ebé 

sempre marka prezensa iha serimónia hasa’e bandeira. Ba ami, prezensa ne’e hanesan sasukat ida ne’ebé hatudu 

elementu nasionalismu sei iha; sasukat ida ne’e mós hatudu ita nia respeitu ba erói no mártir sira ne’ebé ohin la 

hamutuk ona ho ita; liu husi sira  mak ita bele moris no goza. Ba funsionáriu sira ne’e, obrigadu wa’in, no hein 

katak komportamentu di’ak ida hanesan ne’e bele kontinua nafatin. 

 

Iha loron 2 fulan outubru tinan kotuk liubá, ha’u halo apelu lubun ida konaba buat sira ne’ebé importante tebes 

ba ita nu’udar funsionáriu Ministériu Planu no Finansas iha prosesu atu alkansa objetivu prinsipal ne’ebé trasa 

tiha ona mak: Construir um País Financeiramente Independente. Símbulu Ministériu ida ne’e ne’ebé ha’u nian 

kolega Ministra sira uluk hili, mós ninia signifikadu klean tebes. 

 

Iha serimónia ne’ebé ha’u rasik prezide iha tinan kotuk, ha’u husu ba funsionáriu tomak Ministériu Planu no 

Finansas atu hakas an oinsa edifisiu ho fasilidades tomak ne’ebé ita iha daudaun ne’e bele sai simbóliku ida ba 

Timor-Leste tomak. 

 

Ha’u rasik temi iha fatin ida ne’e katak nu’udar Ministru Planu no Finansas, ha’u la presija hatene ita boot sira 

nia aman ho inan mak se. Ha’u la presija hatene ita boot sira nia partidu politiku mak ida ne’ebé. Ka ita boot sira 

nia fiar ka dialetu mak ida ne’ebé. Nu’udar teknokrata no profisional ida, importante liu mak ita bo’ot sira nia 

karáter, oinsa ita bo’ot sira nia kontribuisaun ba Ministériu ida ne’e ninia kredibilidade no ninia prontidaun atu 

servi sosiedade no Estadu Timor-Leste. 

 

Ohin, liu tiha fulan tolu, ha’u mai fila fali hamutuk ho imi no hakarak hatete katak afinal apelu sira ne’ebé ha’u 

halo ne’e monu ba rai. Komportamentu no atitude funsionáriu balu—ha’u temi funsionáriu inklue mós asesor, 

junior professionals, xefe no diretores sira—hatudu momós katak, de facto, sira prefere husik sira nia an domina 

husi virus sira at ne’ebé hamate produtividade serbisu. Virus sira ne’e mak: 

 

1. Gossip, ka lori lian falsu tun-sa’e, hatete at ema seluk husi kotuk; 

2. Socialization, ka halao atividade social ne’ebé la liga ho servisu; 

3. Unnecessary meetings, enkontru sira ne’ebé laiha benefísiu ka relasaun ho servisu; 

4. Snacks and breaks, buka razaun tur iha kafetaria oras ba oras atu ses-an husi servisu; 

5. Social media and internet, farigadu ho FaceBook duke le livru ne’ebé bele hasa’e koñesimentu; 

6. Checking email too frequently, email hanesan loke ba loke mai fali lahetene halo saida; 

7. Noisy workers, funsionáriu gosta foti lian, la serbisu mós la husik ema seluk halo sia nian serbisu. 

Wainhira too iha Ministériu tuku 09:00, balun tuku 10:00, hemu tiha kafe oras ida ka rua, han meiudia to’o oras 

rua, lokraik ba fali kafetaria oras ida, oras hira mak ita bo’ot sira fó ba serbisu? total karik oras rua loron ida. Ba 

sira ne’ebé hakarak foti mestradu iha ekonomia bele konsidera Ministériu Planu no Finansas ida ne’e hanesan 

sampel di’ak ida atu foti dadus. 

 

Ha’u hakarak hatete iha ne’e, no ha’u fó ona orientasaun ba Diretor-jeral Servisus Korporativus, Dr. Martinho 

Lopes, atu regula oras kafetaria. 

 

Oras serbisu hahu tuku 08:00 dader no remata iha tuku 05:00 lokraik ho intervalo oras ida ho balu. Ba sira ne’ebé 

tama tarde uitoan tanba tenke lori oan sira ba eskola, tenke kompensa tempu lokraik. Ita bo’ot sira simu osan 

Estadu atu serbisu. Ema barak ne’ebé ho kapasidade di’ak liu sei buka oportunidade atu serbisu no la hetan to’o 

agora. 

 

Ha’u mós hetan informasaun katak balu iha ne’e forma grupus oioin atu dezafia lideransa. Ha’u nia konsellu, 

di’ak liu prepara an halo didi’ak ba atu halao serbisu ho profisional duke lakon tiha oportunidade ida ne’e. 

 

Avaliasaun ne’ebé lao daudaun, atu avalia dezempeñu funsionáriu sira nian. Prova katak funsionáriu iha 

kapasidade mak avaliasaun ne’e rasik. Laiha dalan seluk. 

 

Ministériu Planu no Finansas ne’e laós fatin halo karidade. Karidade ho osan Estadu so ba ema sira ne’ebé la 

konsegue ona halo serbisu, ka la produtivu ona tanba otas liu ona, iha difesiensia ruma, kbiit laek. 

 

Ne’e be, ha’u hakarak halo klaru kedas iha ne’e katak enkuantu Ministru Planu no Finansas, ha’u sei la permite 

esbanjamentu osan Estadu. Ba funsionáriu sira ne’ebé hakarak hetan osan saugate, halo favor ba koko sorte iha 

Cassino ne’ebá, ka utiliza osan rasik, laós osan Estadu. Uza osan Estadu atu selu ema baruk ten, tama iha 

klafisikasaun korupsaun. 

 

Diretores sira tenke aplika displina tuir regras ne’ebé vigora. Fó avizu ba funsionáriu sira ne’ebé nia dezempeñu, 

komportamentu no atitude ne’ebé ladi’ak. Notifika Unidade Rekursus Umanus no Gabinete Juridiku atu aplika 

prosesu disiplinar. 

Nu’udar Ministru no Vise-Ministra, ami sei entrega responsabilidade mikro-jestaun ida ne’e ba Diretores sira. 

 

Funsionárius tomak ne’ebé ha’u respeitu. 

Atu remata, ha’u hakarak klarifika katak VII Governu Konstitusional ida ne’e laós governu jestaun, hanesan ema 

barak nia hanoin. Tuir Lei No. 7/2007 ho ninia alterasaun Lei 7/2017, Art. 25 konaba restrisaun funsoes hatete 

katak hahú husi data realizasaun loron eleisoes, maka governu labele foti inisiativas politikas no lejislativas, ho 

esepsaun kestoes sira ho karakter urjensia ka emerjensia. 

 

Purtantu, to’o iha data realizasaun eleisoes, Vise-Ministra Sara no ha’u rasik sei tau ás kestaun efisiensia iha 

jestaun rekursus finanseirus no rekursus umanus, liuliu iha rejime duodesimal ne’ebé ho rekursus finanseirus 

limitadu ne’e. Efisiensia liga ho kestaun produtividade servisu. 

 

Obrigadu wa’in ba imi hotu nia atensaun no bom trabalho. 

Husu Na’i Maromak haraik matenek mai ita hotu. 

 

 

Rui A. Gomes 

Ministru 

